Ramurs duront la notg

Legia la historia mo tochen leu nua che l’onda Marta va en stiva, ed igl ei tut stgir, nuot che semuenta ni ballucca!

Co savess la historia ir vinavon?

Tgei manegeis che sesanflava en stiva?

pensum:

· Fagei gruppas da quater.

· Ponderei communablamein co la historia havess saviu ir a fin.

· Creei in pign teater per mussar la finiziun.

· Puncts per far in teater:

1) Anflar in tetel per il teater.

2) Determinar las persunas dil teater (differentas rollas).

3) Determinar ina persuna che fa la reschia ed ina persuna che fa notizias tier las ideas.

4) Formar las ideas tier ina historia cuorta (far notizias).

5) Transformar quella historia en in teater:

a. Las persunas che tschontschan.

b. Tgi di tgei e cu?

c. San ils aspectaturs tgei che vegn mussau?

d. Mintgin scriva si la part ch’el ha da recitar.

6) Trenar il teater per che mintgin sappi cu e tgei ch’el hagi da dir.

a. Ponderei ch’ei setracta dad in teater cuort e che mintga persuna ha da dir ni far enzatgei.
· Cura ch’il teater ei screts ed exercitaus a fin, saveis vus presentar el alla classa.

· Cura che tut las gruppas han presentau lur teater, saveis vus leger communablamein a fin l’historia.
Malegiar in comic

Legia la historia mo tochen leu nua che l’onda Marta va en stiva, ed igl ei tut stgir, nuot che semuenta ni ballucca!

Co savess la historia ir vinavon?

Tgei manegeis che sesanflava en stiva?

pensum:

· Ponderescha persuls co la historia savess cuntinuar.

· Fai notizias tier tia finiziun.

· Malegia in comic dalla historia.

· Puncts per malegiar in comic:

1) Parter il text ellas differentas scenas che ti vul malegiar.

a. Patratga denton vidlunder che ti sas buca malegiar per mintga plaid che vegn detgs in niev maletg.

2) Cura che ti has partiu en ils differents maletgs sas ti ponderar tgei che ti vul malegiar e scriver il commentari che vegn sut mintga maletg.

a. liug nua che l’onda sesanfla

b. temps dil di

c. situaziun

d. fatgs impurtonts per la capientscha

3) Scriva si quei che las persunas dian en tiu comic. Era las ponderaziuns dallas persunas sas ti schar dir ellas dad ault.

4) Malegia sin in auter fegl differentas gadas las persunas sco skizza tochen che ti sas definitivamein co tias persunas han da veser ora.

5) Fai per mintga maletg dil comic ina skizza sin in sudel, per che ti sappies silsuenter nua che ti stos malegiar tgei.

6) Ussa sas ti malegiar definitivamein tiu comic cun las dretgas persunas, ils dretgs texts ed ils dretgs commentaris.

· Cu vies comic ei alla fin fagei ina exposiziun da vos comics en classa, nua che mintgin sa leger ils comics.

· Suenter l’exposiziun saveis vus leger communablamein a fin l’historia.
Il rudi da tuns

Essas vus era gia sedestadai inagada amiez la notg pervia da ramurs?

Tgei ramurs audan ins tut la notg?

Veis vus era gia fatg stem inagada tgei ramurs ch’ins auda tut en stanza da scola?

Serrei per ina minuta ils egls e fagei stem tgei che vus udis tut! Rimnei silsuenter las rispostas!

Il rudi da tuns ei ina sort giug che ha da far cun l’udida.

Ils affons vegnan parti en duas gruppas. Ina gruppa sesa giun plaun en in rudi e mira anoviars.

L’autra gruppa stat medemamein en in rudi denton sin peis e mira anen, q.v.d. encunter quels che sesan giun plaun.

La gruppa enamiez ha il pensum da serrar giu ils egls e tedlar tier.

La gruppa che stat sin peis survegn in plaid ch’ella ha silsuenter da ‘circumscriver’ cun agid d’ina ramur. Sche il plaid ch’ils affons survegnan ei per exempel “notg” funcziunescha il giug suandontamein. In affon entscheiva a far ina ramur tier il plaid “notg” (p.ex. in schhhhhh da bass). Lu va quella ramur dretg entuorn el rudi e mintga affon ha da far la medema ramur entochen che la ramur ha fatg ina runda entira. Lu ei il proxim vidlunder da far ina ramur.

Suenter che mintga affon ha fatg ina ramur tier il plaid “notg” midan las gruppas, ed ils affons ch’eran endadens fan las ramurs e quels che han fatg las ramurs san ir enamiez e tedlar.

plaids per far il rudi da tuns:

· notg

· plazza da baghegiar

· uaul

· unviern, primavera, stad, atun

· autostrada

· disco etc.

L’ureglia

L’udida ei ina dallas pli impurtontas premissas per che nus sappien secommunicar. Senza l’udida dess ei negin lungatg.

Las parts dall’ureglia:

L’ureglia consista orda treis parts:

· l’ureglia dado (Aussenohr)

· l’ureglia miez (Mittelohr)

· l’ureglia dadens (Innenohr)

L’ureglia dado:

Ella consista ord il tscherchel dall’ureglia (Ohrmuschel, la part veseivla dall’ureglia) ed ord il vau d’udida (Gehörgang).

En il vau d’udida vegn la tschera d’ureglia producida (Ohrenschmalz), lezza tschaffa si particlas jastras che entran ell’ureglia. Alla fin dil vau d’udida ei il schumber (Trommelfell).

Quei schumber vesa ora sco ina pintga pial ch’ei tratga sur il vau d’udida ora.

L’ureglia miez:

Quei ei in spazi emplenius cun aria. Cheu sesanflan treis oss fetg pigns: il marti (Hammer), la massa e la staffa (Steigbügel). Quei ein ils pli pigns oss che nus havein en nies tgierp.

L’ureglia dadens:

Quella part dall’ureglia numnan ins era il labirint. Cheu dat ei treis impurtontas parts: il pierti (Vorhof), la glimaglia (Schnecke) e las treis arcadas (Bogengänge). Quellas treis parts ein colligiadas ina cun l’autra e cuntegnan ina substanza sco schel.

La funcziun dall’ureglia

Il tscherchel dall’ureglia recepescha las undas dil tun (Schallwellen). La tschera dall’ureglia peglia si particlas jastras che entran ell’ureglia ed ils cavels dall’ureglia tegnan naven puorla ed insects. Tras il vau d’udida vegnan las undas transportadas vinavon tier il schumber. Quei schumber entscheiva a stremblir, cura che las undas dil tun fruntan sin el.
Quellas vibraziuns vegnan transmessas als treis oss, il marti, la massa e la staffa. L’ossa dat vinavon las vibraziuns al liquid dil labirint. El labirint sesanflan cellas dalla gnarva fetg finas. Quellas senumnan cellas da cavegl (Haarzelle). Quellas cellas prendan ussa si las vibraziuns e naven da leu vegnan quellas menadas tier il tschurvi tras il gnierv dall’udida.

